
Hvað er amatör radíó?
Radíóamatörar eru þeir sem standast próf og fá leyfi hjá
stjórnvöldum í hverju landi til að stunda fjarskipti og
hanna og smíða búnað til þeirra. Hér er því ekki
eingöngu um áhugamenn um fjarskipti að ræða heldur
virka þátttakendur sem leggja stund á fjarskiptin og í því
liggur munurinn á „áhugamanni“ og „amatör“.

Radíóamatörum er úthlutað alþjóðlegum kallmerkjum
sem þeir auðkenna sig með í fjarskiptum og hefjast
íslensk kallmerki á bókstöfunum TF.

Amatör radíó á sér fjölmargar hliðar. Tækni fjarskipt-
anna höfðar til margra, svo sem hönnun og gerð sendi-
tækja, viðtækja og loftneta, en radíóamatörar hafa víða
komið við sögu í þróun fjarskiptatækninnar. Notaðar eru
ýmsar aðferðir við fjarskiptin, svo sem tal, mors,
myndsendingar og stafrænar mótunaraðferðir. Sumir státa
sig af fjarskiptum í kringum jarðkringluna með einföldum
heimasmíðuðum tækjum og litlu afli úr vasaljósa-
rafhlöðum, á meðan aðrir leggja metnað í öfluga senda og
loftnet og ná árangri í alþjóðlegum keppnum radíóamatöra.

Radíóamatörar hafa hannað og smíðað gevihnetti sem
endurvarpa sendingum milli landa og enn aðrir nota yfir-
borð tunglsins til að spegla radíósendingar til fjarlægra
heimshluta. Þekking radíóamatöra á tækni og nýtingu
skilyrða í háloftunum til fjarskipta er ómetanleg auðlind
og hefur oft skipt sköpun í neyðartilvikum þegar hefð-
bundin fjarskiptakerfi hafa brugðist.

Félagið Íslenskir radíóamatörar

Félagið Íslenskir radíóamatörar, ÍRA, var stofnað
14. ágúst árið 1946. Félagið er landsfélag radíó-
amatöra á Íslandi og hefur formlegt samstarf við
Fjarskiptastofu um málefni radíóamatöra hér á
landi. ÍRA er aðili að alþjóðasamtökum landsfélaga
radíóamatöra, IARU, samtökum IARU á Svæði 1
(Region 1) og samtökum norrænna landsfélaga,
NRAU.

ÍRA hefur opið hús einu sinni í viku, á
fimmtudagskvöldum kl. 20–22, og eru allir þeir
sem hafa áhuga á amatörradíói boðnir velkomnir.
Félagið er til húsa við Skeljanes í Reykjavík og þar
er einnig starfrækt félagsstöðin TF3IRA.

Staðsetning hússins er 64°07’33’’N, 21°56’58’’V.
„Maidenhead grid“ staðsetningin er HP94ad. Leið
12 hjá Strætó hefur endastöð við húsið.

Stjórn ÍRA starfsárið 2022-2023 skipa:

CQ TF er félagsrit ÍRA og hóf blaðið göngu sína
árið 1964.

Heiti þess er fengið úr fjarskiptamáli radíó-
amatöra og hefur merkinguna „kall til allra ís-
lenskra radíóamatörstöðva“.

Tilgangur CQ TF er að vera umræðuvettvangur og
upplýsingamiðill ÍRA, samhliða vefsíðum félagsins.

Starfsárið 2023–2024 er miðað við að blaðið
komi út fjórum sinnum á stafrænu formi á heima-
síðu félagsins sem PDF skjal. Útgáfumánuðir eru
apríl, júlí, október 2023 og janúar 2024.

Ritstjóri og ábyrgðarmaður þessa tölublaðs er
Sæmundur Þorsteinsson, TF3UA. Netfang:
ira@ira.is

Kæru lesendur,
CQ TF kemur nú út í annað sinn á þessu ári en eins

og þið vitið er stefnan sú að gefa blaðið út á hverjum
ársfjórðungi. Mikið efni er í blaðinu eins og verið
hefur nú um langt skeið og ber að þakka þeim mörgu
félagsmönnum sem skrifa greinar, fréttir og annan
fróðleik fyrir okkur.

Ég hef nokkuð hugsað um tungutak radíóamatöra
og annarra þeirra sem fjalla um radíó. Mín kynslóð
ólst að einhverju leyti upp við það að tala bæri góða
íslensku, að reyna að finna íslensk orð að megni yfir
þau hugtök sem við notum mest og reyna að vanda
málfar okkar. Hugsanlegt er að þessi stefna hafi nú
sagt sitt síðasta, a.m.k. er ekki lengur mikil hreyfing
meðal ungs fólks að forðast enska orðaleppa. Mörg-
um finnst að hreintungustefna fyrri áratuga hafi geng-
ið of langt og vissulega var erfitt að tala um margt sem
tengist radíói áður en það orð var loks tekið í sátt og
einfaldlega gert að íslensku orði. Þrátt fyrir þetta
langar mig að tala um tvö atriði sem mér finnst megi
betur fara í orðfæri radíóamatöra og fleiri. Fyrra atrið-
ið er það þegar við tölum um tíðni en Íslendingum er
mjög gjarnt að nota eininguna „rið“. Ekki veit ég
hvernig riðin komust inn í málið en ef flett er upp í
Íslenskri orðabók hefur orðið all margar merkingar,
„það að riða, reik, skjögur, sveiflukast“. Önnur merk-
ing er „hreyfing og sveifla“ og orðið er komið inn í
samsetningar eins og í riðstraumi. Án þess að vita það
grunar mig að orðið rið hafi verið þýðing á enska
orðinu „cycle“ en fram eftir 20. öld var tíðnieiningin
„cycles per second“ mikið notuð í radíóbókum á
ensku. Þetta sýnist mér vera alveg horfið og menn
nota nú eininguna sem kennd er við þýska eðlis-
fræðinginn Heinrich Hertz. Einingin heitir Hertz og
er skammstöfuð Hz. Hér á landi virðast menn helst
ekki vilja nota þessa stöðluðu einingu og tala um rið,
kílórið og megarið. Ef orðið rið þýðir sveifla vantar
þá að bæta við „á sekúndu“ til þess að þessi orða-
notkun sé rökrétt. Heinrich Hertz var af gyðinga-
ættum og reyndu nasistarnir af þeim sökum að útrýma
einingunni Hz úr þýsku máli. Ég efast þó um að slíkir
straumar hafi borist inn í íslenskt mál, kannski er bara
liprara að segja megarið en megahertz. Mér þætti þó

betra að menn sneiddu hjá megariðunum, sérstaklega
í rituðu máli.

Mig langar einnig að ræða um notkun amatöra á
orðinu „stöð“. Hefðbundin notkun þess orðs er í
merkingunni fjarskiptastöð með öllum tækjabúnaði
og loftnetum. Þannig er amatörstöðin TF3IRA búin
margs konar búnaði eins og sendiviðtækjunum IC
7610 og IC 7300 frá ICOM, TS 2000 frá Kenwood,
tveimur Yagi loftnetum, lóðréttri stöng og vírloftneti.
Við höfum fengið leyfi fjarskiptayfirvalda til þess að
reka tiltekna amatörstöð sem í mínu tilviki heitir
TF3UA. Nú er einnig til í íslensku orðið talstöð sem
sumir hafa notað einkum um sendiviðtæki en mörgum
amatörum, sérstaklega þeim eldri, er illa við það orð.
Þetta orð hefur verið stytt einfaldlega í „stöð“ og nú er
það mál margra að tala um ICOM stöðina IC 7610. Á
árum áður heyrðist enginn tala um Heathkit stöðina
HW 101, sagt var HW 101 sendiviðtæki eða slett og
sagt HW101 transceiver. Ekki fer vel á því að amatör-
stöðin TF3IRA sé búin stöðvunum IC 7610 og IC
7300. Betra væri að búnaðurinn, tækin eða sendi-
viðtækin IC 7610 og IC 7300 séu hluti af amatör-
stöðinni TF3IRA.

Á forsíðu þessa blaðs er mynd af Georgi, TF2LL
við amatörstöð sína sem er m.a. búin sendiviðtækinu
ICOM IC-7851. Á myndinni er hann í sambandi við
A8OK sem er kallmerki í Líberíu. Um þetta og margt
fleira um Georg getið þið lesið í grein TF1AM í
blaðinu. Einnig er áhugaverð grein eftir Georg sjálfan
þar sem hann skyggnist undir yfirborðið og skoðar
betur það fólk sem hann hefur haft samband við í
keppnum. TF3KB skrifar mjög góða grein um
alþjóðamál. Ekki má gleyma frábærri grein TF3Y um
bakvitanetið en það býður okkur amatörum
margvíslega kosti sem voru óhugsandi á fyrri tíð.
Talandi um fyrri tíð, TF3AU skrifar mjög skemmti-
lega grein um viðtækið R-390/URR frá Collins þar
sem hann spyr hvort þetta sé besta viðtæki allra tíma.
Að venju skrifar formaður okkar stóran hluta blaðsins
þar sem er pistill formanns, grein um undraverðan
árangur í DX og lýsing á okkar góða félagsstarfi á
fyrsta fjórðungi ársins.

Njótið lestursins vel.  73 de Sæmi, TF3UA

Frá ritstjóra

Sæmundur E. Þorsteinsson, TF3UA



Ég vil byrja á að þakka ánægjulega samveru á aðal-
fundi ÍRA 2024 sem haldinn var í safnaðarheimili
Neskirkju í Reykjavík sunnudaginn 10. mars. Ekki
síst, vil ég þakka fyrir frábæran stuðning ykkar og
endurkjör í embætti formanns. Ég mun gera mitt besta
til að rísa undir trausti ykkar á nýju starfsári
2024-2025. Vel tókst til með skipan embættismanna
fundarins, þeirra Vilhjálms Í. Sigurjónssonar, TF3VS
og Georgs Kulp, TF3GZ fundarritara. Vilhjálmur
annaðist fundarstjórn af festu og öryggi og hnitmiðuð
fundargerð Georgs er til birtingar annarsstaðar í þessu
blaði.

Ársskýrsla ÍRA fyrir
starfsárið 2023/24 var
lögð fram á prentuðu
formi. Hún skiptist í
16 aðgreinda kafla,
auk formála og tveggja
viðauka A og B og er
alls 227 blaðsíður að
stærð. Í skýrslunni er
farið vítt og breitt yfir
starf félagsins, m.a. þá
þætti sem hæst bar á
nýliðnu starfsári sem
eru:

• Uppbygging félagsstöðvarinnar.
• Félagsstarfið í Skeljanesi.
• Námskeið til amatörprófs og próf Fjarskiptastofu

til amatörleyfis.
• Fjarskiptaviðburðir félagsins.
• Útgáfumál.

Uppbygging félagsstöðvarinnar. Hápunktur starfsins í
sumar var þegar sett voru upp þrjú ný HF loftnet: (1) 9
staka Yagi á 17, 15, 12 og 10 metrum; (2) stangarnet á
80, 40, 30, 20, 17, 12 og 10 metrum; og (3) endafætt
vírnet á 80 og 40 metrum. Að auki var gert við fæðingu
á 4 staka Yagi loftnetinu á 20 metrum og diskloftnet
fyrir fjarskipti um QO-100 gervitunglið var uppfært.
Þessu til viðbótar fór fram viðgerð á Yaesu Quadra
System RF magnara TF3IRA. Segja má að „loftneta-
búskapur“ félagsstöðvarinnar TF3IRA sé þar með
kominn í viðunandi horf. Auk þess, eins og fram kom á
aðalfundinum, verður unnið að því á nýju starfsári að
gera loftnet og sendi-/móttökustöðvar félagsins
aðgengilegar til notkunar félaganna yfir netið.

Félagsstarfið. Alls voru 18 erindi í boði á
fræðsludagskrá að vori og hausti. Viðburðir á laugar-
dögum og sunnudögum voru 16 talsins, auk 3 nám-
skeiða, myndakvölds og ferðar að Skógum til að

Frá formanni...

Jónas Bjarnason, TF3JB

Nýtt OptiBeam OBDYA9-4 Yagi loftnet fyrir 17, 15, 12 og 10
metrana var reist í Skeljanesi s.l. sumar. Ljósmynd: TF3JON.

Sigurbjörn Þór Bjarnason, TF3SB og Reynir Björnsson, TF3JL
stóðu fyrir vel heppnuðum viðburði í Skeljanesi laugardaginn 28.
nóvember þar sem félagar mættu með morslykla sína í félags-
aðstöðuna.

Frá aðalfundi ÍRA 16. mars 2024.



skoða Fjarskiptaminjasafn Sigga Harðar, TF3WS. Þá
eru ótalin 3 fimmtudagskvöld til afhendingar verð-
launa og viðurkenninga í fjarskiptaleikum – auk þess
sem haldnir voru vel heppnaðir flóamarkaðir, bæði að
vori og hausti. Stefnt er að því að bjóða upp á blóm-
legt félagsstarf á nýju starfsári, samanber „Fræðslu-
erindi á vormánuðum 2024“ sem nú standa yfir út
maímánuð.

Námskeið og próf. Námskeið ÍRA til amatörprófs var
haldið í Háskólanum í Reykjavík haustið 2023; hófst
25. september og lauk 7. nóvember. Þetta var annað
árið í röð þar sem í boði var samtímis staðnám og
fjarnám. HR varð okkur innan handar með kennslu-
stofu og var streymt þaðan yfir netið. Alls þreyttu 13
próf Fjarskiptastofu til amatörleyfis þann 11. nóvem-
ber og náðu 10 fullnægjandi árangri, 7 til G-leyfis og
3 til N-leyfis. Í Reglum og viðskiptum náðu allir 10
fullnægjandi árangri til G-leyfis.

Að ósk ÍRA, efndi Fjarskiptastofa til prófs til
amatörleyfis 16. mars 2024. Þar sem um var að ræða
einskonar sjúkrapróf/upptökupróf var ekki í boði
námskeið eða annar undirbúningur á vegum félags-
ins. Alls þreyttu 5 prófið sem haldið var í félagsað-
stöðunni í Skeljanesi og náðu 2 fullnægjandi árangri,
annar til G-leyfis og hinn til N-leyfis. Hamingjuóskir
til viðkomandi sem eru boðnir velkomnir í loftið.
Fyrirhugað er, að næsta námskeið félagsins til

amatörprófs verði haldið í Háskólanum í Reykjavík á
hausti komanda.

Fjarskiptaviðburðir ÍRA. Félagið stóð fyrir þremur
fjarskiptaviðburðum á starfsárinu: Páskaleikum,
VHF/UHF leikum og TF útileikum. Þátttaka var
afbragðsgóð. Að vanda voru í boði veglegir
verðlaunagripir og viðurkenningarskjöl. Félagsstöðin
TF3IRA var virk í öllum þremur. Félagið mun á ný
standa fyrir þessum viðburðum á þessu nýja starfsári
og verða páskaleikarnir til dæmis haldnir 3.-5. maí
n.k., VHF/UHF leikarnir í júlí og TF útileikarnir um
verslunarmannahelgina. Félagsmenn eru hvattir til að
taka þátt, jafnvel þótt aðeins verði hluta úr degi.

Útgáfumál. Alls komu út fjögur tölublöð félagsritsins
CQ TF á síðasta starfsári. Stærsta blaðið kom út í
október og var alls 72 blaðsíður að stærð. Saman-
lagður fjöldi blaðsíðna þessara fjögurra tölublaða var
alls 232. Á starfsárinu létu 47 félagsmenn efni af
hendi rakna til blaðsins og hafa þeir aldrei verið fleiri.
Stefnt er að útgáfu fjögurra tölublaða á starfsárinu
2024/25; á ársfjórðungsfresti líkt og verið hefur og
eru félagar hvattir til að láta efni af hendi rakna.

Þá var heimasíða ÍRA mjög virk og voru innsetn-
ingar alls 283 á síðasta starfsári. Töluverð vinna var
lögð í uppfærslu heimasíðunnar til að auðvelda sem
mest aðkomu og yfirsýn. Uppfærsla undirsíðna
heimasíðunnar og innsetning nýs efnis er þegar hafin.

Ég vil að lokum endurtaka þakkir til félagsmanna
fyrir góða samveru á aðalfundinum 2024 og fyrir
áframhaldandi stuðning í embætti formanns. Ný
stjórn félagsins skipti með sér verkum á 1. fundi þann
4. apríl og er tilbúin til góðra verka. Því fylgir góð
tilfinning að koma til starfa á nýju starfsári 2024/25.
Verið velkomin í Skeljanes.

73,
Jónas Bjarnason, TF3JB,

formaður ÍRA.

Að þessu sinni komu níu leiðbeinendur að kennslu á námskeiði
ÍRA til amatörprófs í Háskólanum í Reykjavík 25.9.-7. nóvember.

Svipmynd frá prófstað 16. mars 2024.



Þegar þetta er skrifað um miðjan apríl 2024 eru liðnir
nær þrír mánuði frá því síðasta félagsblað kom út 28.
janúar. Margt áhugavert hefur gerst í starfinu á þess-
um tíma og verður leitast við að gera grein fyrir því
helsta hér á eftir. Til að halda tímaröð, hefst yfirferð
efnis hins vegar þann 3. janúar.

3. jan. – Kallað eftir efni í 1. tbl. CQTF 2024.
Sæmundur E. Þorsteinsson, TF3UA
ritstjóri kallaði eftir efni í nýtt tölu-
blað á heimasíðu og FB síðum þann
3. janúar. Þar sagði m.a.: „Næsta
tölublað CQ TF, 1. tölublað ársins
2024, kemur út 28. janúar n.k. Allt
efni um áhugamálið er vel þegið, s.s.
frásagnir, ljósmyndir, eða jafn vel
aðeins punktar og ábendingar um
efni sem vinna má úr. Félagsmönn-
um er boðið að auglýsa frítt í blaðinu notuð fjarskipta-
tæki og/eða búnað sem tilheyrir áhugamálinu. Skila-
frestur efnis er til 14. janúar.

13. jan. – Vísbending um virkni.
Teknar voru saman upplýsingar um TF kallmerki sem
fengu skráningu á þyrpingu (e. cluster) vikuna 6.–12.
janúar 2024. Alls fengu 15 TF kallmerki skráningu.
Flestir voru QRV á stafrænum mótunum (FT8), en
einnig á morsi (CW), fjarritun (RTTY) og tali (SSB).
Bönd: 10, 12, 15, 17, 20, 40, 80 og 160 metrar.

Kallmerki fær skráningu þegar leyfishafi [eða hlust-
ari] hefur haft samband við [eða heyrt í] TF kallmerki.
Svokallað „self spotting“ er ekki tekið með. Upp-
lýsingarnar eru fengnar á http://new.dxsummit.fi/#/ Sambæri-
legar síður eru í boði á netinu til samanburðar. Fyrst er
skráð kallmerki, þá tegund(ir) útgeislunar og band/
bönd sem kallmerki fær skráningu á. Til skoðunar er að
taka reglulega saman upplýsingar af þessu tagi.
TF1A FT8 á 10  m
TF1EIN FT8 á 12 og 60  m
TF1EM FT8 á 10, 12 og 60  m
TF1OL FT8 á 10 og 12  m
TF2CT FT8 á 40 og 160  m
TF2MSN FT8 á 10, 17 og 160 m og SSB á 10  m
TF3AO RTTY á 10, 20 og 40  m
TF3DC CW á 10, 12 og 30  m
TF3EK/P FT8 á 10  m
TF3PKN FT8 á 10  m

TF3PPN RTTY á 15  m
TF3VE FT8 á 10, 12 og 60  m
TF3VG FT8 á 40 og 60  m
TF5B FT8 á 10, 10 og 80  m
TF8SM FT4 og FT8 á 10  m

25. jan. – Opið hús var í Skeljanesi.
Félagsaðstaða ÍRA í Skeljanesi var opin fimmtudag-
inn 25. janúar. Góðar umræður, menn hressir og
TF3IRA var í loftinu á 14 MHz á morsi.

Sérstakur gestur okkar var Serge Matlash, US5LB
frá Úkraínu. Serge hefur verið búsettur á Suðurnesj-
um um nokkurra mánaða skeið. Hann er mikill áhuga-
maður um mors og færði félaginu að gjöf tvo
morslykla. Annar er borðlykill og hinn er lykill af
burðarstöð.

Þetta eru lyklar í fullkomnu lagi sem gefa mjúka og
örugga lyklun. Þakkir til Serge fyrir góða gjöf.
Lyklunum verður fundinn staður í fjarskiptaherbergi
TF3IRA.

Félagsstarfið í janúar til apríl

Í umsjón stjórnar ÍRA

Sæmundur TF3UA

Jón Gunnar Harðarson TF3PPN var virkur á RTTY vikuna 5.–12.
janúar. Myndin sýnir glæsilega fjarskiptaaðstöðu hans heima í
Kópavogi.  Ljósmynd: TF3PPN.

Morslyklarnir tveir. Sá minni er gerður til að festa á burðarstöð.



Alls mættu 11 félagar og 1 gestur í Skeljanes þetta
ágæta fimmtudagskvöld þrátt fyrir erfiða vetrarfærð í
höfuðborginni.

26. jan. – Fyrsta DXCC Satellite viðurkenningin.
Líkt og skýrt var frá á heimasíðu
ÍRA 7. desember (2023), náði Ari
Þórólfur Jóhannesson, TF1A þeim
árangri að uppfylla kröfur fyrir út-
gáfu fyrstu DXCC Satellite viður-
kenningarinnar á Íslandi. Viður-
kenningarskjalið sjálft hefur nú
borist til Ara. Það var formlega
gefið út 30. október, nr. 485 og er
undirritað af forseta ARRL,
Richard A. Roderick, K5UR.

Þetta er 14. DXCC viðurkenning Ara sem hafði
þessar fyrir: DXCC Mixed, Phone, RTTY/Digital,
80 m, 40 m, 30 m, 20 m, 17 m, 15 m, 12 m, 10 m,
DXCC Challenge og 5BDXCC.

Þess má geta, að aðeins 10 leyfishafar á Norður-
löndunum eru handhafar DXCC Satellite viðurkenn-
ingarinnar: Í Svíþjóð (6), Finnlandi (2), Noregi (1) og
nú á Íslandi (1).

Innilegar hamingjuóskir til Ara með þennan frá-
bæra árangur.

28. jan. – Nýtt CQ TF er komið út.
Nýtt hefti félagsblaðsins CQ TF,
1. tbl. 2024 kom út 28. janúar
2024 á heimasíðu og FB síðum.
Blaðið er alls 52 blaðsíður að
stærð. Yfir 20 félagsmenn eiga
efni og ljósmyndir í þessu blaði.
Vefslóð: http://tinyurl.com/CQTF-2024-1

Meðal efnis í blaðinu, auk greina
frá ritstjóra og formanni:
• Félagsstarfið í Skeljanesi; október til janúar 2024.

• Fundarboð aðalfundar ÍRA 2024.

• „Stakt síðuband“ eftir TF3KB.

• „100 DXCC einingar á 10 dögum“ eftir TF3JB.

• „Moregain tvípóll“ eftir TF2LL.

• „Páskaleikar ÍRA 2024“ eftir TF8KY.

• „Viðurkenningar radíóamatöra“ eftir TF5B.

• Fundargerðir stjórnarfunda nr. 4, 5 og 6.

• Fundargerð félagsfundar 9. nóvember.

• Samantekt: Helstu DX keppnir í febrúar til apríl 2024.

1. feb. – Frábært erindi TF1AM í Skeljanesi.
Andrés Þórarinsson, TF1AM mætti í Skeljanes
fimmtudaginn 1. febrúar með erindið: “Heppilegar
tíðnir á stuttbylgju til innanlandsfjarskipta“.

Sýndar voru myndir frá gömlu góðu Víbon-tímun-
um þegar hver bíll var með sitt Gufunesloftnet á
þakinu. Rakin voru nokkur dæmi um fjarskipti úr

Björgvin Víglundsson TF3BOI og Andrés Þórarinsson TF1AM.

Hrafnkell Sigurðsson TF8KY, Sergii Matlash US5LB og Mathías
Hagvaag TF3MH.

Ari Þórólfur, TF1A

Andrés Þórarinsson TF1AM, Snorri Ingimarsson TF3IK og Ágúst
H. Bjarnason TF3OM.

http://tinyurl.com/CQTF-2024-1


leitum og frá radíóæfingum og árangur tengdur við
stöðu himinhvolfanna þann daginn, þ.e. fjölda sól-
bletta, kyrrð (eða ókyrrð) í segulsviði, norðurljós,
K-stuðul o fl. Ekkert augljóst samhengi er á meðal
þessara þátta.

Þá var vísað í viðamiklar rannsóknir á vegum Banda-
ríkjamanna sem ásamt öðrum ráku háloftastöðvar víða
um heim, en þessar stöðvar sendu „tíðnisvíp“ upp og
mældu tímann sem tók fyrir merkið að koma aftur
niður, þannig má finna hæstu tíðni (MUF) sem hægt er
að nota svo og hæð endurvarpsbelta og var saman-
tektin gefin út í þremur þykkum heftum.

Svíar gáfu út hefti þar sem spáð var fyrir um
heppilegustu tíðni allt eftir tíma dags, mánuði og eftir
sólblettum. Niðurstaðan af öllu þessu er sú að að

sumarlagi má trúlega nota eina tíðni allan sólarhring-
inn til fjarskipta um allt land með loftbylgju, en á
vetrum er allt annað upp á teninginn þar sem velja
þarf sífellt hærri tíðni frá sólarupprás og fram að
hádegi og síðan sífellt lægri tíðni allt fram í myrkur.
Ef miklar truflanir að nóttu eru þá gæti verið ráð að
nota lóðrétta stöng fyrir jarðbylgju og jafnvel hlusta á
lárétt net sem síður eru næm fyrir truflunum. Að
lokum var bent á TF útileika ÍRA sem heppilegan
vettvang til að æfa þessa tækni alla, auðvitað væri
áhugavert ef útileikarnir væru síðar um haustið þegar
frekar þarf að flakka á milli tíðna. Erindinu var vel
tekið og talsvert spurt. Á eftir sátu menn og spjölluðu
um þessi mál og um heima og geima.

Sérstakar þakkir til Andrésar Þórarinssonar, TF1AM
fyrir afar fróðlegt, áhugavert og vel flutt erindi sem
veitti góða innsýn inn í þennan spennandi þátt áhuga-
málsins, sem útbreiðsla radíóbylgna á stuttbylgju er
innanlands. Einnig sérstakar þakkir til Hrafnkels
Sigurðssonar, TF8KY fyrir tæknistjórn við að streyma
viðburðinum. Alls tóku 42 félagar og gestir þátt þetta
frábæra fimmtudagskvöld í Skeljanesi; 30 á staðnum
og 12 tengdir yfir netið.

2. feb. – CQ WW DX SSB keppnin 2023.
Niðurstöður í CQ WW DX SSB keppninni 28.–29.
október 2023 eru birtar í marshefti CQ tímaritsins.

Andrés byrjaði erindið stundvíslega kl. 20:30.

Ágúst Úlfar Sigurðsson TF3AU, Snorri Ingimarsson TF3IK, tveir
gestir, Björgvin Víglundsson TF3BOI og Sæmundur E. Þorsteins-
son TF3UA.

Mynd af hluta gesta í sal.

Upplýsingar um ástandið í háloftunum sem hefur áhrif á útgeisl-
un radíómerkja í stuttbylgjunni innanlands. Þakkir til TF3JON og
TF3GZ fyrir ljósmyndir.

Benedikt Sveinsson TF3T setti nýtt met í flokki einmennings-
stöðva, öll bönd, háafl í CQ WW DX SSB keppninni 2023. Myndin
var tekin í glæsilegri fjarskiptaaðstöðu þeirra bræðra [Benedikts
TF3T og Guðmundar TF3SG] á Stokkseyri. Ljósm. TF1AM.



Alls voru sendar inn dagbækur fyrir 9 TF kallmerki í
fjórum keppnisflokkum (og undirflokkum). Hamingju-
óskir til viðkomandi.

5. feb. – Próf til amatörleyfis 16. mars.
Jákvætt svar barst frá Fjarskiptastofu við
ósk stjórnar ÍRA um að næsta próf til
amatörleyfis verði haldið í félagsaðstöðu
ÍRAí Skeljanesi, laugardaginn 16. mars n.k.

Eftir að námskeiði félagsins til amatör-
prófs lauk í haust var um að ræða nokkurn
fjölda þátttakenda sem ekki höfðu möguleika á að
mæta til prófs 11. nóvember s.l. Hugmyndin var, að
gera þessum aðilum kleift að sitja nú próf til amatör-
leyfis.

Þar sem um er að ræða einskonar sjúkrapróf/upp-
tökupróf var ekki í boði námskeið eða annar undir-
búningur á vegum félagsins. Prófið er án kostnaðar, er
öllum opið og eru ekki gerðar kröfur um sérstaka
menntun eða undirbúning.

Áhugasamir voru hvattir til að skrá sig til prófs með
því að senda tölvupóst á ira@ira.is eigi síðar en 8. mars
n.k. Fyrirspurnir eru velkomnar á póstfang félagsins:
ira@ira.is

5. feb. – Nýtt KiwiSDR viðtæki yfir netið.
Þann 5. febrúar bættist við innanlandsviðtæki til
hlustunar á HF tíðnum yfir netið. Það er staðsett á
Sauðárkróki. Loftnet er 20 metra langur vír (LW).

Um er að ræða KiwiSDR viðtæki í eigu Georgs
Kulp, TF3GZ sem Ari Þórólfur Jóhannesson, TF1A
forritaði, en Kristján J. Gunnarsson, TF3WD hýsir
tækið í húsnæði sem er á hans vegum í útjaðri Króks-
ins, ekki langt frá Steinullarverksmiðjunni – sem aftur
er steinsnar frá höfninni. Vefslóð: http://krokur.utvarp.com

KiwiSDR viðtækin vinna frá
10 kHz upp í 30 MHz. Hægt er að
hlusta á AM, FM, SSB og CW
sendingar og má velja bandbreidd
sem hentar hverri mótun. Allt að
átta notendur geta verið skráðir
inn á viðtækið samtímis.

Stjórn ÍRA þakkar verðmætt
framlag. Hér um að ræða mikil-
væga viðbót fyrir radíóamatöra
sem gera tilraunir í þessum tíðni-
sviðum, auk hlustara og allra sem
hafa áhuga á útbreiðslu radíó-
bylgna.

8. feb. – Opið var í Skeljanesi.
Opið hús var í félagsaðstöðu ÍRA í Skeljanesi
fimmtudaginn 8. febrúar. Sérstakur gestur okkar var í
annað sinn var Sergii „Serge“ Matlash, US5LB frá
Úkraínu.

Mikið var rætt á báðum hæðum og TF3IRA var
QRV á 14 MHz SSB. Umræður voru m.a. um
fjarskiptastöðvar á HF og VHF/UHF og annan búnað,
s.s. loftnet og aðlögunarrásir. Margir velta einnig fyrir
sér kaupum á nýjum HF stöðvum og hafa hagstæð

Einmenningsflokkur, öll bönd, háafl

Kallmerki Heildar-pu
nktar

QSO
fjöldi

CQ
svæði

DXCC
einingar

Viðvera,
klst.

TF3T

TF8KY

TF3VS

TF4WD

TF3JG (Rookie)

TF3SG (Classic)

3,229.980

151,792

68,586

48,127

16,104

13,764

3,811

545

335

311

197

109

104

43

36

29

16

27

401

169

125

120

50

66

38.7

24.1

21.4

29.0

4.3

9.9

Einmenningsflokkur háafl, 40 metrar

TF2LL 30,084 246 19 73 10.8

Einmenningsflokkur öll bönd, lágafl

TF2MSN 91,140 229 46 150 20.2

Einmenningsflokkur öll bönd, lágafl, aðstoð

TF3DC 14,111 97 23 80 5.3

Mynd úr prófi Fjarskiptastofu til amatörleyfis sem haldið var í
Háskólanum í Reykjavík 11. nóvember 2023.

Viðtækið notar 20
metra langt vírloftnet.
Ljósmynd. TF4WD.

Netbeinir er í eigu TF1A og viðtæki er í eigu TF3GZ. Ljósmynd:
TF4WD.

http://krokur.utvarp.com


tilboðsverð erlendis þar áhrif. T.d. er nýja Yaesu
FT-710 Field stöðin á 159 þúsund krónur þessa
dagana, komin hingað til lands.

Einnig var rætt um fjarskipti um gervitungl og er
áhugi manna á að setja upp Furuno Model KU-100
gervihnattadisk (sem félaginu var gefinn í haust) strax
og vorar. Þá voru margir að vitja QSL korta hjá QSL
stofunni en mikið hefur borist af kortum til TF-ÍRA
QSL Bureau undanfarið.

Loks barst töluvert magn af radíódóti frá Sigurði
Harðarsyni, TF3WS. M.a. Yaesu FT-180A stöðvar,
Yaesu FTC-1525A VHF stöðvar, JVC audio búnaður,
Siemens skipatæki (viðtæki), verulegt magn af
radíólömpum o.m.fl. Mjög margt eigulegt og fór
mikið af dótinu út sama kvöld. Þakkir til Sigga fyrir
hugulsemina.

Alls mættu 24 félagar og 1 gestir í Skeljanes þetta
ágæta fimmtudagskvöld í 10 stiga frosti, en stilltu
vetrarveðri í Vesturbænum í Reykjavík.

11. feb. – Vísbending um virkni.
Teknar voru saman upplýsingar um TF kallmerki sem
fengu skráningu á þyrpingu (e. cluster) vikuna 4.–10.
febrúar 2024. Alls fengu 17 TF kallmerki skráningu.
Flestir voru QRV á stafrænum mótunum (FT8 og/eða
FT4), en einnig á morsi (CW), fjarritun (RTTY) og
tali (SSB). Bönd: 10, 15, 17, 20, 40 og 80 metrum.

Kallmerki fær skráningu þegar leyfishafi [eða
hlustari] hefur haft samband við [eða heyrt í] TF
kallmerki. Svokallað „self spotting“ er ekki tekið
með. Upplýsingarnar eru fengnar á http://new.dxsummit.fi/#/

Sambærilegar síður eru í boði á netinu til saman-
burðar.

Fyrst er skráð kallmerki, þá tegund(ir) útgeislunar
og band/bönd sem kallmerki fær skráningu á.

Til skoðunar er að taka reglulega saman upplýs-
ingar af þessu tagi.

TF1EIN FT8 á 15 m
TF1EM FT8 á 10 m
TF2MSN FT8 á 30 m, RTTY á 10, 17 og 40 m og SSB

á 10 og 17 m
TF3AO RTTY á 20 m
TF3DC CW á 10 m og RTTY á 10 m
TF3G FT4 á 15 m
TF3JB FT8 á 30 m
TF3LB CW á 10, 12 og 20 m
TF3PPN FT4 á 10 og 15 m og RTTY á 10 og 15 m
TF3VE FT8 á 30 m
TF3VG FT8 á 15 og 80 m
TF3VS FT8 á 10 m
TF4WD SSB á 40 m
TF5B FT8 á 10, 17 og 30 m
TF6MK FT8 á 20 m
TF7ZF FT8 á 20 m
TF8YY SSB á 20 m

Frá vinstri: Mathías Hagvaag TF3MH, Sigurður Harðarson
TF3WS, Sergii Matlash US5LB, Hans Konrad Kristjánsson
TF3FG og Andrés Þórarinsson TF1AM.

Serge US5LB sýndi
okkur sovéska „mili-

tary“ morslykilinn
sem hann gaf félag-

inu í vikunni áður.
Lykillinn býður upp á

margar stillingar, er
ónotaður og gefur

góða „tilfinningu“ í
lyklun.

Sveinn Goði Sveinsson TF3ID, Njáll H. Hilmarsson TF3NH og
Jón Björnsson TF3PW.

Eiður Kristinn Magnússon TF1EM var virkur á HF vikuna 4.–10.
febrúar. Myndin er af DX Commander stangarloftneti hans sem
vinnur á 80/40/30/20/17/15/12/10metrum. Ljósmynd: TF1EM.

http://new.dxsummit.fi/#/


16. feb. – Boðun aðalfundar ÍRA 2024.
Innsetning á heimasíðu og FB síður.

Með tilvísan til 17. gr. félagslaga, er hér með
boðað til aðalfundar ÍRA sunnudaginn 10. mars
2024.

Fundurinn verður haldinn í safnaðarheimili
Neskirkju við Hagatorg í Reykjavík og hefst
stundvíslega kl. 14:00.

Dagskrá er samkvæmt 19. gr. félagslaga.

Reykjavík 16.
febrúar 2024,

f.h. stjórnar ÍRA,
Jónas Bjarnason,

TF3JB
formaður

16. feb. – Áhugavert erindi TF3AU í Skeljanesi.
Ágúst Úlfar Sigurðsson, TF3AU mætti í Skeljanes
fimmtudaginn 15. febrúar með erindið: ,,Collins
Radio R-390A/URR; besta viðtæki allra tíma?“
Umfjöllun tók mið af Collins R-390A/URR og
R-391/URR og viðtækjunum sem hann færði ÍRA að
gjöf síðastliðið haust.

Fram kom, að R-390 viðtækið var hannað og
upphaflega framleitt fyrir Bandaríkjaher (US Army
Signal Corps) af Collins Radio Company. R-390A
kom nokkrum árum síðar. Alls voru framleidd um 55

þúsund tæki frá 1951 til 1970 af Collins og fleiri
verksmiðjum vestanhafs. Ágúst sagði, að verð á
fyrstu eintökunum, framreiknað til verðlags í dag hafi
verið um 4,5 milljónir króna. Hann telur, að trúlega
séu enn í notkun eintök af viðtækinu vegna þess hve
vel tækið þolir rafsegulpúlsa (t.d. af völdum kjarn-
orkusprengju).

R-390A nær yfir tíðnisviðið frá 500 kHz til 32
MHz. Samfelld tíðnistilling er innan hvers heils
megariðs (e. mechanical tracking) og er viðtöku-
tíðnin sýnd með tölustöfum. Viðtaka er á AM, CW og
SSB með veljanlega bandbreidd. Tækið er ætlað til
innsetningar í 19” rekka, er auðvelt í viðhaldi þar sem
einingar eru útskiptanlegar. Fjöldi lampa er 23, tækið
er 39 kg að þyngd og aflþörf er um 200W.

Ágúst sagði, að R-391/URR tækið hafi komist í sína
eigu eftir að Marteinn Sverrisson, TF3MA dó árið
2008 en fyrir hafi hann átt R-390A/URR ca. frá árinu
1970. Faðir Matta hafi upphaflega fengið bæði tækin í
Sölunefnd Varnarliðseigna og Matta hafi tekist vel
upp við að hreinsa og stilla sitt eintak. Í framhaldi
notaði hann R-391 viðtækið um árabil til fjarskipta á
amatörböndunum.

Ágúst velti að lokum fyrir sér hvort tækið sé
,,Safngripur eða akkeri“. (Skýring: Amatörtæki sem

Ágúst byrjaði stundvíslega kl. 20:30. Á borðinu má sjá Collins
R-390A/URR viðtæki.

Collins R-390A/URR viðtæki í gangi. ,,Mechanical tracking“
aflesturinn sést vel á myndinni sbr. umfjöllun í texta.

Hans Konrad Kristjánsson TF3FG og Ágúst Úlfar Sigurðsson
TF3AU ræða saman eftir að erindinu var formlega lokið. Þess má
geta að Hans Konrad á nokkur Collins viðtæki sömu gerðar og
Ágúst fjallaði um í erindinu og þekkir þessi tæki út og inn.

Viðstaddir fylgdust af athygli með fróðlegu erindi Ágústs.



eru gagnslausir hlunkar sem slík eru gjarnan nefnd
,,Boat Anchor“ á ensku, þ.e. best geymd á hafsbotni.)

Samhliða því að Ágúst flutt erindið svaraði hann
fjölmörgum fyrirspurnum enda margir viðstaddir
áhugasamir um tækin. Fram kom m.a. að þessi tæki
seljast á eBay í dag á allt að 1300 dollara. Sérstakar
þakkir til Ágústs fyrir afar fróðlegt, áhugavert og vel
flutt erindi sem veitti góða innsýn inn í sérhæfðan
heim Collins viðtækja.

Erlendir gestir félagsins voru þeir Alex Senchurov,
UT4EK; Sergii Matlash, US5LB og Henning Andre-
sen, OZ2I. Alls mættu 28 félagsmenn og 3 gestir í
Skeljanes þetta vel heppnaða fimmtudagskvöld í
Vesturbænum í Reykjavík.

Fræðsluerindi ÍRA á vormánuðum 2024.

Fræðsluerindi ÍRA á vormánuðum 2024 verða í
boði frá 1. febrúar til 30. maí n.k. Tvö fyrstu
erindin eru að vísu búin. Annars vegar 1. febrúar
s.l., þegar Andrés Þórarinsson, TF1AM fjallaði um
heppilegar tíðnir á stuttbylgju til innanlandsfjar-
skipta og hins vegar s.l. fimmtudag (15. febrúar)
þegar Ágúst Úlfar Sigurðsson, TF3AU fjallaði um
Collins R-390A/URR og R-391/URR viðtækin
sem hann færði ÍRA að gjöf síðastliðið haust.

Febrúar. Þann 29. febrúar mætir Snorri Ingi-
marsson, TF3IK í Skeljanes og segir okkur frá
radíóstarfsemi 4X4 ferðaklúbbsins á VHF endur-
vörpum og á 3815 kHz á 80 metra bandi.

Mars. Þann 14. mars mætir Hrafnkell Sigurðs-
son, TF8KY í Skeljanes og kynnir Páskaleika ÍRA
2024 sem fara fram helgina 3.–5. maí n.k.

Apríl. Þann 4. apríl mætir Reynir Smári Atlason,
TF3CQ í Skeljanes og segir okkur frá þeirri reynslu
að hafa amatörstöð um boð í seglbáti þegar siglt er
á milli landa. Og þann 11. apríl mætir Georg Kulp,
TF3GZ formaður nýrrar stöðvarnefndar og fjallar
um væntanlegar nýjungar í rekstri TF3IRA.

Maí. Þann 2. maí mætir Sæmundur E. Þorsteins-
son, TF3UA með erindið „Hönnun loftneta með
4nec2 hugbúnaðinum (NEC based antenna
modeler and optimizer)“. Og þann 25. maí mæta
þeir Hrafnkell Sigurðsson, TF8KY umsjónar-
maður VHF/UHF leika ÍRA og Einar Kjartansson,
TF3EK umsjónarmaður TF útileikanna og kynna
þessa vinsælu fjarskiptaviðburði félagsins.

Sérstakar þakkir til Andrésar Þórarinssonar,
TF1AM sem hafði veg og vanda af uppsetningu
verkefnisins sem og til þeirra félagsmanna sem
koma í Skeljanes og flytja okkur áhugavert efni.

CQ TF 12

EFNIS-

YFIRLIT

Serge Matlash US5LB og Alex Senchurov UT4EK í fjarskipta-
herbergi TF3IRA.

Jónas Bjarnason
TF3JB formaður ÍRA

veitti formlega mót-
töku fána landsfélags

radíóamatöra í
Danmörku, EDR úr

hendi Henning
Andresen OZ2I.

Ljósmynd: TF3PW.

Þorvaldur Bjarnason TF3TB sýndi mönnum áhugaverða
sjálfvirka loftnetsaðlögunarrás frá MAT (MAT-TUNER mAT-40).
Aðlögunarrásin getur afgreitt allt að 120 W (peak) á SSB og CW
og allt að 30 W á PSK og DIGI á 160–6 metrum. Miðað er við 2,5
metra loftnetsvír að lágmarkslengd fyrir HF böndin.





https://www.facebook.com/agust.bjarnason.7/videos/7385984124774313?idorvani


http://new.dxsummit.fi/#/








http://new.dxsummit.fi/#/














https://conf.iaru-r1.org/documents/


https://twitter.com/ITUSecGen/status/1648358803182878720
https://www.iaru-r1.org/2023/23cm-band-outcome-approved-at-the-7th-plenary-m




radiomuseum.org/r/collins_r_391urr.html
radioing.com/collins/rx08.html
roveroresearch.org/home/boatanchor-radio-receivers/collins-r-391urr
navy-radio.com/manuals/r390a-063-2010-7004.pdf
r-390.com








https://reversebeacon.net
https://dxwatch.com
https://reversebeacon.net
https://reversebeacon.net/dxsd1/dxsd1.php?f=13340
https://www.reversebeacon.net/pages/A+Short+History+29

